
ВОВЕД:

I.ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И 
ПРИЧИНИ ЗА ДОНЕСУВАЊЕ НА ЗАКОНОТ

      Со Законот за акцизите  („Службен Весник на Република Македонија“, бр.32/2001, 
50/2001, 52/2001, 45/2002, исправка 98/2002, 24/2003, 96/2004, 38/2005, 88/2008, 105/2009 
и  34/2010),  се  уредуваат  акцизите  кои  се  наплаќаат  посредно  или  непосредно  за 
потрошувачка на минерални масла,  алкохол и алкохолни пијалоци, тутунски добра и 
патнички автомобили на територијата на Република Македонија.
     Со член 30 и член 31  од Законот е  пропишано обележувањето и користењето на 
минералните масла кои се користат како гориво за греење, односно дека истите треба да 
бидат обележани со пропишана боја и/или други состојки. Обележувањето се врши во 
акцизен склад кој поседува дозвола за обележување добиена од надлежен орган а така 
обележаните масла неможат да се користат како погонски горива.
      Заради  спречување  на  злоупотреба  на  обележаните  минирални  масла  кои  се 
користат како погонско гориво наместо како гориво за греење, се утврди потребата од 
дополнување на одредбата од членот 31 од Законот, така што се пропишува дека  не е 
дозволено да се отстрани средството за обележување, да се намали концентрација или 
да се додаваат состојки кои ќе оневозможат утврдување на обележувањето.  Истотака се 
пропишува  одредба  според  која  се  пропишува  забрана  според  која  не  е  дозволено 
минералните масла да се користат за погон на моторни возила или за други намени 
освен како гориво за греење.
            Со членот 61 од Законот се уредени прекршочните одредби од Законот за акцизите, 
со  кои  се  предвидува  изрекување  на  прекршочни  санкции  за  сторителите  на 
прекршоците односно глоба во износ од 4.000 до 5.000 евра во денарска противвредност 
за даночниот обврзник - правно лице, како и глоба од 500 до 1.000 евра за одговорното 
лице во правното лице и физичкото лице.
             Заради подобрување на бизнис климата и унапредување на системот на казнената 
политика,  Владата  на  Република  Македонија  по  барање  на  бизнис  заедницата,  ја 
согледа потребата од ублажување на сегментот на казнената политика. Со оглед на тоа 
со предложените изменувања и долнувања на овој закон се предлага категоризација на 
прекршочните одредби и намалувањето на износите на глобите за определени видови 
на прекршоци. 

       Од наведените причини се предлага изменување и дополнување на Законот за 
акцизите.

II.ЦЕЛИ, НАЧЕЛА И ОСНОВНИ РЕШЕНИЈА

Предложените  изменувања  и  дополнувањa  на  Законот  за  акцизите  имаат  за  цел  да 
допринесат кон спречување на злоупотребата на обележаните минирални масла кои се 
користат како погонско гориво наместо како гориво за греење како и намалувањето на 
износите на глобите за определени видови на прекршоци. 



III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ 
БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА.

Предлогот  на  Законот  за  изменување  и  дополнување  на  Законот  за  акцизите  по 
скратена  постапка  нема  да  предизвика  фискални  импликации  врз  Буџетот  на 
Република Македонија.

IV. ПРОЦЕНА НА ФИНАНСИСКИТЕ  СРЕДСТВА ПОТРЕБНИ ЗА СПРОВЕДУВАЊЕ НА 
ЗАКОНОТ,  НАЧИН  НА  НИВНО  ОБЕЗБЕДУВАЊЕ,  ПОДАТОЦИ  ЗА  ТОА  ДАЛИ 
СПРОВЕДУВАЊЕТО  НА   ЗАКОНОТ  ПОВЛЕКУВА  МАТЕРИЈАЛНИ  ОБВРСКИ  ЗА 
ОДДЕЛНИ СУБЈЕКТИ

За спроведувањето на Законот за изменување и дополнување на Законот за акцизите не 
е  потребно  обезбедување  на  финансиски  средства,  ниту  материјални  обврски  за 
одделни субјекти.

V. УСОГЛАСЕНОСТ НА ПРЕДЛОГОТ НА ЗАКОНОТ СО ПРАВОТО НА ЕВРОПСКАТА 
УНИЈА

Со  предложените  измени  на  Законот  за  акцизите  не  се  врши  дополнително 
усогласување со правото на Европската унија.



 ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ

НА ЗАКОНОТ ЗА АКЦИЗИТЕ 

Член 1

Во Законот за акцизите (,,Службен весник на Република Македонија" број 32/01, 
50/01, 52/01, 45/02, 98/02, 24/03, 96/04, 38/05, 88/08, 105/09 и 34/2010 ), во член 31, ставот 
(2), се менува и гласи:  

„(2) На минералните масла кои содржат материи за обележување согласно член 30 
став 1 од овој закон не е дозволено да се отстрани средството за обележување,  да се 
намали  неговата  концентрација  или  да  се  додаваат  состојки  кои  ќе  оневозможат 
утврдување на обележувањето. “

По ставот (2), додаваат два нови (3) и (4), кои гласат:

„(3)  Минералните масла кои содржат материи за обележување согласно член 30 
став 1 од овој закон не е дозволено да се користат за погон на моторни возила или за 
други намени освен како гориво за греење.

(4) Ако при надзор на моторни возила се утврди дека се користат минералните 
масла  кои  содржат  материи  за  обележување,  на  сопственикот  на  моторното  возило, 
акцизата се пресметува на количествата кои одговараат на зафатнината на резервоарот 
за погонско гориво зголемена за сто пати. " 

Член 2

Во член 61 ставот (1), се менува и гласи: 

“(1)  Глоба во износ од 4.000 до 5.000 евра во денарска противвредност ќе му се 
изрече за сторен прекршок на даночниот обврзник-правно лице, ако:

1)  акцизната дозвола ја пренесе на друго лице (член 8 став 3) ;

2)  не ги исполнува обврските од членот 9 став 1 ;

3)  не ги исполнува обврските од членот 11 ставови 1 до 5 ;

4)  не издаде акцизен документ при транспорт на акцизни добра и не издаде акцизен 
документ (член 12 ставови 1 и 3) ;

5) добрата подлежни на акциза не се пренесат во друг акцизен склад во пропишаниот 
рок (член 13 став 3) ; 

6)  не  поднесе  акцизна  пријава  и  не  ја  плати  акцизата во  пропишаниот  рок  (член  16 
ставови од 1 до 5);

7) одобрението за акцизно-повластено користење го пренесе на друго лице (член 21 став 
3);

8) не ги исполнува обврските од членот 22 став 1 ;

9) отуѓи акцизни добра ослободени од акциза (член 24 став 2);

10) не ги обележи гасните масла и керозинот со пропишаната боја и/или други состојки 



и ако складирањето не го организира на пропишаниот начин (член 30 ставови 1 и 3);

11) минералните масла кои содржат материи за обележување се користат како погонско 
гориво (член 31 став 1);

12)соодветно не го определи предметот на оданочување согласно со членовите 27, 35 и 
41 ;

13)  ако  на  минералните  масла  кои  содржат  материи  за  обележување  се  отстрани 
средството за обележување, се намали неговата концентрација или се додадат состојки 
кои  ќе оневозможат утврдување на обележувањето (член 31 став 2);

14) ако како сопственик на моторно возило во резервоарот на моторното возило како 
погонско гориво користи минерални масла кои содржат материи за обележување (член 
31 став 3);

15) не води и неточно води евиденција (член 52 ставови 1 и 2) ;

16) не издава фактура, односно друг документ за испорака на акцизни добра (член 53) и 

17) фактурите и другите документи и деловните книги не ги чува во пропишаниот рок 
(член 54) “. 

Во ставот (2) зборовите  „точка 11“ се заменуваат со зборовите „точки 11 и 14“. 

Ставот (3) се менува и гласи:

„(3) За повторување на прекршоците од ставот (1) на овој член во рок од две години 
на  правното  лице  ќе  му  се  изрече  и  прекршочна  санкција  привремена  забрана  за 
вршење на дејност во траење од три до 30 дена, на одговорното лице во правното лице 
забрана за вршење на професија, дејност или должност во траење од три до 15 дена, а на 
физичкото лице-даночен обврзник забрана на вршење на дејност во траење од три до 15  
дена. “.

Член 3

По членот 61 се додава нов член 61-а кој гласи:

“Член 61-а

“(1)  Глоба во износ од 3.000 до 4.000 евра во денарска противвредност ќе му се 
изрече за сторен прекршок на даночниот обврзник-правно лице, ако:

1) меѓупроизводите и етил-алкохолот кои ги пушта во акцизно слободен правен промет 
на  акцизната  територија  не  ги  обележи  со  контролна  марка  и  не  ја  залепи  на 
амбалажата која при отварањето мора да се оштети (член 37 ставови 3 и 4);

2) долгот за контролни марки не го плаќа во пропишаните рокови (членови 38 и 45) ;

3) производителот, односно увозникот не ја пријави и не ја објави малопродажната цена 
на тутунските добра (член 43 став 4);

4)  тутунските добра кои ги пушта во акцизно слободен  правен промет на акцизната 
територија  не  ги  обележи  со  контролна  марка  и  не  ја  залепи  на  амбалажата  под 
целофанската и друга хартија која при отварањето мора да се оштети (член 44 ставови 3 
и 4);

5)  во малопродажните пакувања се пакуваат и други предмети освен тутунски добра 



(член 49 став 2);

6)  трговецот  не  ги  чува  малопродажните  пакувања  затворени  и  ги  оштетува 
контролните марки (член 50);

7) пушти во промет тутунски добра над пријавената и објавената малопродажна цена 
(член 51 став 1); 

8) неуредно води евиденција (член 52 ставови 1 и 2) ;

(2) Глоба во износ од 500 до 1.000 евра во денарска противвредност ќе му се изрече на 
одговорното лице во правното лице и на физичкото лице за прекршоците од ставот (1) на 
овој член.

(3) За повторување на прекршоците од ставот (1) на овој член во рок од две години на 
правното лице ќе му се изрече и прекршочна  санкција привремена забрана за вршење 
на дејност во траење од три до 30 дена, на одговорното лице во правното лице забрана за  
вршење на професија, дејност или должност во траење од три до 15 дена, а на физичкото 
лице-даночен обврзник забрана на вршење на дејност во траење од три до 15 дена. “.

Член 4

Овој  закон влегува во сила осмиот ден  од денот на објавувањето во „Службен 
весник на Република Македонија“.



ОБРАЗЛОЖЕНИЕ НА ПРЕДЛОГОТ НА ЗАКОНОТ

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА АКЦИЗИТЕ 

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

Со членот 1 од Предлогот на Законот за изменување и дополнување на Законот за 
акцизи,  во  членот  31  ставот  (2)  се  менува  со  цел  пропишување  на  забрана  за 
отстранување  на  средството  кое  се  користи  за  нејзино  обележување,  се  забранува 
намалување  на  концентрацијата  на  средството  за  обележување  како  и  забрана  за 
додавање состојки кои оневозможуваат утврдување на обележувањето. По ставот (2) се 
додаваат два нови става (3) и (4). Со ставот (3) се пропишува нова одредба со која се врши 
допрезецизирање  во  однос  на  досегашната  забрана  за  трошење  и  користење  на 
минералните масла кои содржат материи за обележување како погонско гориво и се 
забранува користење на истите за погон на моторни возила или за други намени освен 
како гориво за греење.  Со ставот (4),  дополнително се пропишува  дека доколку  при 
надзор на моторни возила се утврди дека се користат минералните масла кои содржат 
материи  за  обележување,  на  сопственикот  на  моторното  возило  ќе  му  се  пресмета 
акцизата на количествата кои одговараат на зафатнината на резервоарот за погонско 
гориво зголемена за сто пати.

Со членот 2 и членот 3 од Предлогот на Закон преку изменување на членот 61 и 
додавање на нов член 61-а, се врши категоризација на прекршочните одредби од Законот 
за акцизите. 

Имено, со членот 2 од Предлогот на Законот, со задржување на постојниот износ 
на глоба од 4.000 до 5.000 евра во денарска противредност за сторениот прекршок од 
страна  на  даночниот  обврзник-правно  лице  и  500  до  1.000  евра  во  денарска 
противвредност  за  одговорното  лице  и  физичкото  лице,  се  определува  првата 
категорија  на прекршоци. Во оваа категорија, имајќи ги во предвид дополнувањата кои 
се вршат со членот 1 од Предлогот на Законот за изменување и дополнување на Законот 
за акцизите, се пропишуваат и дополнителни прекршочни санкции во случаите кога од 
минералните масла кои содржат материи за обележување ќе се отстрани средството за 
обележување, ќе се намали неговата концентрација или ќе се додадат состојки кои  ќе 
оневозможат утврдување на обележувањето (член 31 став 3); и ако како сопственик на 
моторно  возило  во  резервоарот  на  моторното  возило  како  погонско  гориво  користи 
минерални масла кои содржат материи за обележување (член 31 став 4).

Со членот 3 од Предлогот на Законот по членот 61 од постојниот закон се додава 
нов  член  61-а  со  кој  се  определува  втората  категорија  на  прекршоци  за  кои  се 
предвидува  глоба  од  3.000  до  4.000  евра  во  денарска  противвредност  за  сторениот 
прекршок од страна на даночниот обврзник-правно лице и 500 до 1.000 евра во денарска 
противвредност за одговорното лице и физичкото лице. На овој начин за прекшоците 
опфатени со овој член, се врши намалување на износот на глоба за околу 20 проценти во 
однос на постојното законско решение.

Исто така со овие одредби се врши усогласување со Законот за прекршоците во 
однос на времетраењето на прекршочните санкции - забрана за вршење на дејност и 
забрана за вршење на професија, дејност или должност.



II.  МЕЃУСЕБНА  ПОВРЗАНОСТ  НА  РЕШЕНИЈАТА  СОДРЖАНИ  ВО 
ПРЕДЛОЖЕНИТЕ ОДРЕДБИ

Постојните  одредби  од  Законот  за  акцизите  се  меѓусебно  поврзани  со 
предлозите за изменување и дополнување на овој закон бидејќи се однесуваат на иста 
правна работа.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА 

Се   очекува  дека  со  влегувањето во сила на  предложените изменувања и 
дoполнувања на Законот за акцизите ќе се допринесе кон елиминирањето на можноста 
од злоупотреба и ненамеско користење на минералните масла кои содржат материи за 
обележување како  и  унапредување на сегментот на  казнената политика со оглед на 
пропишувањето на пониски износи на глоби за дел од прекршоците кои се предидени со 
прекршочните одредби од овој Закон. 



ТЕКСТ НА ОДРЕДБИТЕ НА ЗАКОНОТ КОИ СЕ ИЗМЕНУВААТ И ДОПОЛНУВААТ

Член 31

Користење на обележени минерални масла 

(1) Минералните масла кои содржат материи за обележување пропишани со 
овој закон не смеат да се трошат и користат како погонско гориво.

(2) Лицето кое троши или користи минерални масла спротивно на одредбите 
на став 1 од овој член е должно веднаш да ја плати акцизата согласно со член 28 на овој  
закон.

Член 61

Прекршоци

(1) Глоба во износ од 4.000 до 5.000 евра во денарска противвредност ќе му се 
изрече за прекршок на даночниот обврзник-правно лице, ако:

1) акцизната дозвола ја пренесе на друго лице (член 8 став 3);

2) не ги исполнува обврските од членот 9 став 1;

3) не ги исполнува обврските од членот 11 ставови од 1 до 5;

4) не издаде акцизен документ при транспорт на акцизни добра и не издаде 
акцизен документ (член 12 ставови 1 и 3);

5)  добрата  подлежни  на  акциза  не  се  пренесат  во  друг  акцизен  склад  во 
пропишаниот рок (член 13 став 3);

6)  не поднесе акцизна пријава и не ја плати акцизата во пропишаниот рок 
(член 16 ставови од 1 до 5);

7)  одобрението за акцизно-повластено користење го пренесе на друго лице 
(член 21 став 3);

8) не ги исполнува обврските од членот 22 став 1;

9) отуѓи акцизни добра ослободени од акциза (член 24 став 2);

10) не ги обележи гасните масла и керозинот со пропишаната боја и/или други 
состојки и ако складирањето не го организира на пропишаниот начин (член 30 ставови 1 
и 3);

11) минералните масла кои содржат материи за обележување се користат како 
погонско гориво (член 31 став 1);

12)  соодветно  не  го  определи  предметот  на  оданочување  согласно  со 
членовите 27, 35 и 41;

13)  меѓупроизводите  и  етил-алкохолот  кои  ги  пушта  во  акцизно  слободен 
правен  промет  на  акцизната  територија  не  ги  обележи  со  контролна  марка  и  не  ја 
залепи на амбалажата која при отворањето мора да се оштети (член 37 ставови 3 и 4);

14) долгот за контролни марки не го плаќа во пропишаните рокови (членови 38 и 45);



15)  производителот,  односно  увозникот  не  ја  пријави  и  не  ја  објави 
малопродажната цена на тутунските добра (член 43 став 4);

16)  тутунските добра кои ги пушта во акцизно слободен  правен промет на 
акцизната територија не ги обележи со контролна марка и не ја залепи на амбалажата 
под  целофанската  и  друга  хартија  која  при  отварањето  мора  да  се  оштети  (член  44 
ставови 3 и 4);

17)  во  малопродажните  пакувања  се  пакуваат  и  други  предмети  освен 
тутунски добра (член 49 став 2);

18) трговецот не ги чува малопродажните пакувања затворени и ги оштетува 
контролните марки (член 50);

19)  пушти  во  промет  тутунски  добра  над  пријавената  и  објавената 
малопродажна цена (член 51 став 1); 

20) не води или неуредно и неточно води евиденција (член 52 ставови 1 и 2);

21) не издава фактура, односно друг документ за испорака на акцизни добра 
(член 53) и

22)  фактурите  и  другите  документи  и  деловните  книги  не  ги  чува  во 
пропишаниот рок (член 54). 

(2) Глоба во износ од 500 до 1.000 евра во денарска противвредност ќе му се 
изрече на одговорното лице во правното лице и на физичкото лице за прекршоците од 
ставот (1) на овој член.

За прекршокот од ставот (1)  точка 11  на овој член од физичкото лице ќе се 
одземе  моторното  возило  кое  како  погонско  гориво  користи  минерално  масло  кое 
содржи материи за обележување согласно со овој закон.

(3) За повторување на прекршоците од ставот (1)  на овој член во рок од две 
години на правното лице ќе му се изрече и прекршочна  санкција привремена забрана за 
вршење на дејност во траење од шест месеци до две години, на одговорното лице во 
правното лице забрана за вршење на професија,  дејност или должност во траење од 
една  до  три  години,  а  на  физичкото  лице-даночен  обврзник  забрана  на  вршење  на 
дејност во траење од една до две години.


